
sþ. 142. Tillaga til þingsályktunar [137. mál]
um fjárframlög til níunda bekkjar grunnskóla.

Flm.: Málmfríður Sigurðardóttir, Sigríður Dúna Kristmundsdóttir , Kristín Halldórsdóttir.

Alþingi ályktar að fela menntamálaráðherra að tryggja að ríkissjóður gegni sömu
skyldum hvað varðar fjárframlög við 9. bekk grunnskóla og við aðra bekki grunnskólans, án
þess þó að skólaskylda komi til.

Greinargerð.
Í þingsályktunartillögu þessari felst að nemendur 9. bekkjar njóti sömu réttinda og

aðrir nemendur grunnskóla.
Skólaskylda 9. bekkjar hefur ekki enn komist til framkvæmda, m. a. vegna mjög skiptra

skoðana skólamanna og annarra um það mál. Þrátt fyrir það er hróplegt óréttlæti að
nemendur 9. bekkjar skuli ekki sitja við sama borð og aðrir nemendur grunnskóla hvað
varðar framlög úr ríkissjóði.

Nú er nám í 9. bekk undanfari alls náms á framhaldsstigi og reynslan sýnir að um 95%
nemenda, sem ljúka námi í 8. bekk, halda áfram. því virðist skólaskylda 9. bekkjar
ástæðulaus.

Nú er það svo að unglingar innan 16 ára aldurs teljast ekki fullgildir á vinnumarkaðnum
og hafa því lágt kaup. Þrátt fyrir það eru lögð á þá útgjöld umfram aðra grunnskólanema,
svo sem námsbókakaup.

Í dreifbýlinu gengur þessi mismunun enn lengra þar sem nemendur þurfa búsetu vegna
að vera í heimavistarskólum. Öll börn og unglingar, sem í heimavist eru, greiða
hráefniskostnað í mötuneyti. En auk þess er nemendum 9. bekkjar gert að standa straum af
launakostnaði starfsfólks í mötuneyti. Má því ljóst vera að útgjaldaaukning heimilanna
vegna þessa er umtalsverð.

Tillaga þessi er því réttlætismál, ekki aðeins til að jafna aðstöðu nemenda innan
grunnskóla heldur og til að draga úr þeim aðstöðumun sem ríkir á milli fólks í dreifbýli og
þéttbýli.


